
MOZZJONI GĦAL RIŻOLUZZJONI MHUX LEĠIŻLATTIVA TAL-PARLAMENT 
EWROPEW

dwar l-abbozz ta’ deċiżjoni tal-Kunsill dwar il-konklużjoni, f’isem l-Unjoni, tal-Ftehim 
ta’ Sħubija Volontarja bejn l-Unjoni Ewropea u r-Repubblika tal-Kosta tal-Avorju 
dwar l-infurzar tal-liġi, it-tmexxija u l-kummerċ fis-settur forestali fl-injam, u fil-
prodotti derivati, lejn l-Unjoni Ewropea (FLEGT)
(COM(2023)0383 – C9-XXXX/2023 – 2023/0222M(NLE))

Il-Parlament Ewropew,

– wara li kkunsidra l-proposta tal-Kummissjoni tat-13 ta’ Lulju 2023 dwar id-deċiżjoni 
tal-Kunsill dwar il-konklużjoni tal-Ftehim ta’ Sħubija Volontarja bejn l-Unjoni Ewropea 
u r-Repubblika tal-Kosta tal-Avorju dwar l-infurzar tal-liġi, it-tmexxija u l-kummerċ fis-
settur forestali fl-injam, u fil-prodotti derivati, lejn l-Unjoni Ewropea 
(FLEGT)(COM(2023)0383),

– wara li kkunsidra l-abbozz ta’ deċiżjoni tal-Kunsill dwar il-konklużjoni tal-Ftehim ta’ 
Sħubija Volontarju bejn l-Unjoni Ewropea u r-Repubblika tal-Kosta tal-Avorju dwar l-
infurzar tal-liġi u t-tmexxija fis-settur forestali u l-kummerċ ta’ prodotti tal-injam lejn l-
Unjoni Ewropea (XXXX/2023),

– wara li kkunsidra l-Ftehim ta’ Sħubija Volontarja bejn l-Unjoni Ewropea u r-
Repubblika tal-Kosta tal-Avorju dwar l-infurzar tal-liġi u t-tmexxija fis-settur forestali u 
l-kummerċ ta’ prodotti tal-injam lejn l-Unjoni Ewropea (XXXX/2023),

– wara li kkunsidra t-talba għal approvazzjoni ppreżentata mill-Kunsill skont l-
Artikolu 207(3) l-ewwel subparagrafu, u l-Artikolu 207(4) l-ewwel subparagrafu, 
flimkien mal-Artikolu 218(6) it-tieni subparagrafu, il-punt (a)(v), u l-Artikolu 218(7) 
tat-Trattat dwar il-Funzjonament tal-Unjoni Ewropea (C9-XXXX/2023),

– wara li kkunsidra r-Regolament (KE) Nru 2173/2005 tal-Kunsill tal-
20 ta’ Diċembru 2005 dwar l-istabbiliment ta’ skema ta’ liċenzjar FLEGT għall-
importazzjoni ta’ injam fil-Komunità Ewropea1 (ir-Regolament FLEGT),

– wara li kkunsidra r-Regolament (UE) Nru 995/2010 tal-Parlament Ewropew u tal-
Kunsill tal-20 ta’ Ottubru 2010 li jistabbilixxi l-obbligi tal-operaturi li jqiegħdu fis-suq 
injam u prodotti tal-injam2 (ir-Regolament tal-UE dwar l-Injam),

– wara li kkunsidra l-komunikazzjoni tal-Kummissjoni tal-11 ta’ Diċembru 2019 dwar il-
Patt Ekoloġiku Ewropew (COM(2019)0640) u r-riżoluzzjoni tal-Parlament tal-
15 ta’ Jannar 2020 dwarha3,

– wara li kkunsidra r-riżoluzzjoni tiegħu tas-16 ta’ Settembru 2020 dwar ir-rwol tal-UE 

1 ĠU L 347, 30.12.2005, p. 1.
2 ĠU L 295, 12.11.2010, p. 23.
3 ĠU C 270, 7.7.2021, p. 2.

fil-protezzjoni u r-restawr tal-foresti tad-dinja4,

– wara li kkunsidra r-riżoluzzjoni tiegħu tat-22 ta’ Ottubru 2020 li tinkludi 
rakkomandazzjonijiet lill-Kummissjoni dwar qafas legali tal-UE biex titwaqqaf u 
titreġġa’ lura d-deforestazzjoni globali li l-UE hija responsabbli għaliha5,

– wara li kkunsidra r-riżoluzzjoni leġiżlattiva tiegħu ta’ [XXXX]6 dwar l-abbozz ta’ 
deċiżjoni tal-Kunsill,

– wara li kkunsidra l-Artikolu 105(2) tar-Regoli ta’ Proċedura tiegħu,

– wara li kkunsidra l-opinjoni tal-Kumitat għall-Iżvilupp,

– wara li kkunsidra r-rapport tal-Kumitat għall-Kummerċ Internazzjonali 
(A9-0000/2023),

A. billi madwar 11 % tal-erja tal-art fil-Kosta tal-Avorju hija koperta minn foresti, li 
nofshom huma foresti tropikali; billi l-kopertura tal-foresti tal-Kosta tal-Avorju naqset 
b’mod konsiderevoli, l-aktar minħabba l-espansjoni tal-għelejjel kummerċjali fil-pajjiż, 
b’mod partikolari l-kawkaw, iżda wkoll il-gomma, il-kafè, l-anakardju u l-pjantaġġuni 
taż-żejt tal-palm; billi t-telf tal-kopertura tal-foresti fil-Kosta tal-Avorju żdied minn 
medja ta’ 275 000 ettaru fis-sena bejn l-1990 u l-2000, għal 71 600 ettaru fis-sena bejn 
l-2015 u l-2021, u 26 000 ettaru fis-sena bejn l-2019 u l-2021;

B. billi fl-2019 ġie introdott kodiċi ġdid tal-foresti biex jiddefinixxi strateġija sostenibbli 
għall-ġestjoni tal-foresti; billi l-kodiċi tal-foresti l-ġdid għadu ma daħalx fis-seħħ u s-
settur tal-forestrija għadu qed jiġi organizzat skont id-dispożizzjonijiet ta’ digriet 
preċedenti mill-1994;

C. billi f’dawn l-aħħar snin, il-forestrija bħala sehem mill-ekonomija tal-pajjiż naqset u fl-
2019 kienet tirrappreżenta biss 1 % tal-PDG, skont il-Ministeru tal-Ilma u l-Foresti 
(Ministère des Eaux et Forêts); billi s-settur tal-foresti għadu r-raba’ l-akbar sors ta’ 
dħul mill-esportazzjoni u impjegatur ewlieni, iżda l-futur tas-settur ġie mhedded minn 
rati għoljin ta’ deforestazzjoni u prattiki mhux sostenibbli f’dawn l-aħħar deċennji; billi 
l-proċess tal-Ftehim ta’ Sħubija Volontarja, li jenfasizza l-legalità u l-governanza tajba, 
qed jgħin lis-settur forestali jżid is-sehem tiegħu, jipprovdi impjiegi rurali u jiġġenera 
dħul għall-Avorjani;

D. billi storikament, il-pajjiżi Ewropej kienu d-destinazzjoni ewlenija għall-injam esportat 
mill-Kosta tal-Avorju, għalkemm id-data tal-Comtrade tan-NU tenfasizza li s-sehem tal-
esportazzjonijiet lejn l-Ewropa qed jonqos, filwaqt li s-sehem tal-esportazzjonijiet lejn l-
Asja qed jiżdied;

E. billi l-Kosta tal-Avorju hija t-tieni l-akbar ekonomija fl-Afrika tal-Punent wara n-
Niġerja u l-akbar fornitur dinji tal-kawkaw; billi l-UE hija l-klijent ewlieni tal-kawkaw 
tal-Kosta tal-Avorju (67 % tal-esportazzjonijiet tal-kawkaw Avorjan imorru lejn l-UE);

4 ĠU C 385, 22.9.2021, p. 10.
5 ĠU C 404, 6.10.2021, p. 175
6 Testi adottati ta’ dik id-data, P9_TA(0000)0000.

F. billi l-Kosta tal-Avorju għamlet talba uffiċjali lill-UE għal informazzjoni dwar il-
proċess FLEGT f’Jannar 2010; billi ż-żewġ partijiet nedew negozjati għall-Ftehim ta’ 
Sħubija Volontarja f’Ġunju 2013 u kkonkludew in-negozjati f’Ottubru 2022;

G. billi l-objettiv tal-Ftehim ta’ Sħubija Volontarja huwa li jiżgura li l-konsenji kollha tal-
injam u tal-prodotti tal-injam mill-Kosta tal-Avorju destinati għas-suq tal-UE jkunu 
konformi ma’ sistema ta’ garanzija tal-legalità tal-injam (TLAS) tal-Kosta tal-Avorju u 
b’hekk jikkwalifikaw għal-liċenzja FLEGT; billi l-injam domestiku u l-injam destinat 
għal swieq oħra tal-esportazzjoni jeħtieġ ukoll li jikkonforma mat-TLAS u se jkun 
soġġett għall-ħruġ ta’ Ċertifikat H-Legal;

H. billi t-TLAS hija bbażata fuq definizzjoni tal-legalità, kontrolli tal-katina tal-provvista, 
verifika tal-konformità, liċenzjar FLEGT u awditu indipendenti;

I. billi l-ftehim ikopri l-ħames prodotti tal-injam obbligatorji skont ir-Regolament FLEGT 
– zkuk, injam isserrat, traversi ferrovjarji, plywood u fuljetta – u għadd ta’ prodotti oħra 
tal-injam;

J. billi l-għan u l-benefiċċji mistennija tal-Ftehimiet ta’ Sħubija Volontarja FLEGT imorru 
lil hinn mill-faċilitazzjoni tal-kummerċ tal-injam legali, peress li huma mfassla wkoll 
biex iwasslu għal bidliet sistemiċi fil-governanza forestali, l-infurzar tal-liġi, it-
trasparenza u l-inklużjoni ta’ diversi partijiet ikkonċernati fil-proċess tat-teħid ta’ 
deċiżjonijiet politiċi;

1. Jilqa’ l-konklużjoni tan-negozjati dwar il-Ftehim ta’ Sħubija Volontarja bejn l-UE u l-
Kosta tal-Avorju u jappella għar-ratifika rapida tiegħu miż-żewġ naħat sabiex ikun jista’ 
jidħol fis-seħħ fl-XXXX;

2. Jirrikonoxxi li l-implimentazzjoni sħiħa tal-Ftehim ta’ Sħubija Volontarja se tkun 
proċess fit-tul li se tirrikjedi l-adozzjoni ta’ sett sħiħ ta’ leġiżlazzjoni u kapaċità 
amministrattiva u għarfien espert adegwati għall-implimentazzjoni u l-infurzar tiegħu; 
ifakkar li l-liċenzjar FLEGT jista’ jibda biss ladarba l-Kosta tal-Avorju tkun uriet li t-
TLAS tagħha hija disponibbli;

3. Jisħaq li l-istadju ta’ implimentazzjoni jeħtieġ konsultazzjonijiet kontinwi u involviment 
tal-partijiet ikkonċernati; jistieden lill-Kummissjoni u lid-Delegazzjoni tal-UE fil-Kosta 
tal-Avorju jipprovdu biżżejjed bini tal-kapaċità u appoġġ loġistiku u tekniku fil-qafas 
ta’ strumenti ta’ kooperazzjoni għall-iżvilupp preżenti u futuri sabiex il-Kosta tal-
Avorju tkun tista’ tissodisfa l-impenji għall-implimentazzjoni tat-TLAS tagħha u l-
miżuri relatati tagħha;

4. Jilqa’ l-azzjonijiet reċenti meħuda mill-Kosta tal-Avorju biex treġġa’ lura x-xejra tad-
deforestazzjoni inklużi: l-adozzjoni tal-istrateġija nazzjonali għat-tnaqqis tal-
emissjonijiet mid-deforestazzjoni u d-degradazzjoni tal-foresti fil-pajjiżi li qed 
jiżviluppaw (REDD+), inkluża l-għażla strateġika “agrikoltura mingħajr 
deforestazzjoni”, fl-2017; l-iffirmar tal-Qafas ta’ Azzjoni Konġunta tal-Inizjattiva dwar 
il-Kawkaw u l-Foresti; l-adozzjoni tal-politika għall-preservazzjoni, ir-riabilitazzjoni u 
l-espansjoni tal-foresti; u l-promulgazzjoni tal-Kodiċi tal-Foresti l-ġdid fit-23 ta’ Lulju 
2019;

5. Jisħaq li s-suċċess tal-FLEGT jiddependi wkoll mill-ġlieda kontra l-frodi u l-
korruzzjoni tul il-katina tal-provvista tal-injam; iħeġġeġ lill-Gvern tal-Kosta tal-Avorju 
jaħdem biex iwaqqaf il-korruzzjoni mifruxa u jindirizza fatturi oħra li jwasslu għall-
qtugħ illegali tas-siġar u d-degradazzjoni tal-foresti, b’attenzjoni partikolari għad-dwana 
u awtoritajiet oħra li se jkollhom rwol ċentrali fl-implimentazzjoni u l-infurzar tal-
Ftehim ta’ Sħubija Volontarja;

6. Jilqa’ l-impenn mill-Ministeru tal-Ilma u l-Foresti li jieħu miżuri biex in-nisa jiġu 
integrati b’mod effettiv fil-ġestjoni tar-riżorsi tal-foresti tal-pajjiż; jenfasizza wkoll l-
importanza tal-inklużjoni tan-nisa fil-ġestjoni tal-foresti fin-negozjati futuri tal-Ftehim 
ta’ Sħubija Volontarja; jitlob li l-analiżi tal-ġeneru tiġi integrata fl-attivitajiet u l-
proġetti kollha marbuta mal-implimentazzjoni tal-Ftehim ta’ Sħubija Volontarja 
FLEGT;

7. Jirrikonoxxi li l-proċess ta’ negozjar tal-Ftehim ta’ Sħubija Volontarja jista’ jippermetti 
lis-setturi jidentifikaw għanijiet u prijoritajiet kondiviżi biex jaħdmu lejn ġestjoni 
sostenibbli tal-foresti, kif ukoll joffri opportunità importanti għas-soċjetajiet biex 
jippermettu ġestjoni parteċipattiva tal-foresti tagħhom fil-livelli lokali, komunitarji u 
reġjonali u anke sal-livell nazzjonali jew federali;

8. Jissottolinja l-importanza tal-produzzjoni sostenibbli tal-kawkaw fil-Kosta tal-Avorju; 
jilqa’ inizjattivi bħall-Alleanza għall-Kawkaw Sostenibbli, pjan direzzjonali ambizzjuż 
approvat b’mod konġunt mill-UE, il-Kosta tal-Avorju, il-Ghana u s-settur tal-kawkaw 
biex tittejjeb is-sostenibbiltà ekonomika, soċjali u ambjentali tal-produzzjoni u l-
kummerċ tal-kawkaw;

9. Jenfasizza l-importanza tal-użu tal-art fil-governanza tal-foresti u li hija meħtieġa 
viżjoni strateġika fil-governanza tal-foresti marbuta mal-kwistjonijiet tat-tibdil fil-
klima; jistieden lill-Gvern tal-Kosta tal-Avorju jiżgura koordinazzjoni mill-qrib bejn l-
inizjattivi differenti eżistenti fis-settur tal-foresti, bħar-REDD+, il-Ftehim ta’ Sħubija 
Volontarja FLEGT u l-kontributi stabbiliti fil-livell nazzjonali; 

10. Jitlob lill-Kummissjoni tirrapporta regolarment lill-Parlament dwar l-implimentazzjoni 
tal-ftehim, inkluż dwar il-ħidma tal-Kumitat Konġunt ta’ Implimentazzjoni;

11. Jistieden lill-Istati Membri tal-UE biex jikkonformaw bis-sħiħ mar-Regolament tal-UE 
dwar l-Injam u jimplimentawh;

12. Jisħaq li pajjiżi madwar id-dinja kollha li diġà għandhom jew li għandhom l-għan li 
jkollhom swieq ta’ importazzjoni regolati għall-injam legali jibbenefikaw minn 
kooperazzjoni u, fejn possibbli, japprovaw ir-regoli u s-sistemi ta’ xulxin, bħall-FLEGT 
u l-Ftehimiet ta’ Sħubija Volontarja tal-UE; jenfasizza li l-istandards internazzjonali 
jkunu aktar effettivi u jippromwovu s-sigurtà legali fit-tul għan-negozji u l-konsumaturi;

13. Jagħti istruzzjonijiet lill-President tiegħu sabiex tgħaddi din ir-riżoluzzjoni lill-Kunsill, 
lill-Kummissjoni kif ukoll lill-gvernijiet u lill-parlamenti tal-Istati Membri u tar-
Repubblika tal-Kosta tal-Avorju.


